MINUTI


KAMRA TAD-DEPUTATI


IT-TLETTAX-IL PARLAMENT


KUMITAT PERMANENTI DWAR IL-KONTIJIET PUBBLIĊI


LAQGĦA NRU 54


L-Erbgħa, 5 ta’ Frar, 2020.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2:34 p.m. 

L-Onor. Beppe Fenech Adami, President tal-Kumitat, ippreseda.


PREŻENTI

L-Onor. Glenn Bedingfield; l-Onor. Kristy Debono; l-Onor. Michael Falzon (Ministru għall-Familja, Drittijiet tat-Tfal u Solidarjetà Soċjali) (sostitut tal-Onor. Julia Farrugia Portelli, Ministru għat-Turiżmu u l-Protezzjoni tal-Konsumatur); l-Onor. Josè Herrera (Ministru għall-Wirt Nazzjonali, l-Arti u l-Gvern Lokali) (sostitut tal-Onor. Clayton Bartolo, Segretarju Parlamentari fil-Ministeru għall-Finanzi u s-Servizzi Finanzjarji); l-Onor. Alex Muscat (Segretarju Parlamentari fil-Ministeru għall-Intern, Sigurtà Nazzjonali u l-Infurzar tal-Liġi); u l-Onor. Chris Said, kienu preżenti.

Kien hemm preżenti wkoll, u ħa sehem fid-diskussjoni, l-Onor. Karol Aquilina.

L-Awditur Ġenerali, is-Sur Charles Deguara, u d-Deputat Awditur Ġenerali, is-Sur Noel Camilleri, ukoll kienu preżenti għal din il-laqgħa.


TALBA

L-Iskrivana qalet it-talba.


MINUTI

[bookmark: _GoBack]Il-Minuti ta’ Laqgħat Nri 52 u 53, li saru fis-6 u fid-19 ta’ Novembru 2019, rispettivament, ġew konfermati.


TALBA TAL-KAP TAL-OPPOŻIZZJONI U L-ONOR. ROBERT ARRIGO KIF IMNIŻŻLA FL-ITTRA TAT-28 TA’ JANNAR 2020 LI TITTRATTA L-KUNTRATT IFFIRMAT BEJN L-AWTORITÀ TAT-TURIŻMU U L-ONOR. KONRAD MIZZI (Dok. 80)

Iċ-Chairman beda biex qal li fl-aħħar laqgħa tal-Kumitat kienet ġiet magħluqa d-diskussjoni fuq suġġett magħżul mir-rappreżentanti tan-naħa tal-Gvern, u peress li l-prassi li jadotta l-Kumitat hija li jkun hemm alternanza tas-suġġetti proposti bejn ir-rappreżentanti tal-Gvern u r-rappreżentanti tal-Oppożizzjoni, u peress li l-aħħar suġġett diskuss kien propost mill-Membri tan-naħa tal-Gvern, il-Kumitat kien ġie aġġornat bl-intiża li l-item li jmiss għad-diskussjoni kellu jkun magħżul min-naħa tal-Oppożizzjoni. 

Huwa qal ukoll li wara li nħarġet l-aġenda tal-Kumitat kienet saret talba għal ruling mill-Onor. Glenn Bedingfield dwar l-item għad-diskussjoni, liema ruling kien għadu ma ngħatax mill-Ispeaker u għaldaqstant hu, bħala President tal-Kumitat, ma kellu ebda ordni biex ma jipproċedix bid-diskussjoni.  

Hekk kif talab sabiex jissejjaħ lill-ewwel xhud, is-Sur Johann Buttigieg, fil-Kamra tal-Kumitat, l-Onor. Glenn Bedingfield oġġezzjona u qal li filwaqt li l-Membri tan-naħa tal-Gvern ma kellhom xejn kontra li l-kuntratt imsemmi jiġi diskuss, riedu li jkollhom moħħhom mistrieħ li l-Kumitat għandu l-kompetenza li jiddiskuti dan l-item u għalhekk kienu qegħdin jitolbu li d-diskussjoni tiġi posposta għal wara li jingħata r-ruling mill-Ispeaker. Fin-nuqqas ta’ qbil dwar dan, in-naħa tal-Gvern kienet se titlob vot.

Wara diskussjoni bejn il-Membri tal-Kumitat dwar punti li joħorġu mill-Istanding Order li jirregola lill-Kumitat, u peress li ma ntlaħaqx qbil dwar dak li kien qed jiġi propost min-naħa tal-Gvern, u ċioè li l-Kumitat jistenna lill-Ispeaker jagħti r-ruling qabel ma jipproċedi bid-diskussjoni, l-Onor. Glenn Bedingfield talab li jittieħed vot dwar dan.

Meta ċ-Chairman poġġa l-mistoqsija dwar din il-mozzjoni, il-Membri tan-naħa tal-Gvern ivvutaw favur filwaqt li l-Membri tan-naħa tal-Oppożizzjoni vvutaw kontra u għalhekk il-mozzjoni għaddiet.

Fit-3:21 p.m. iċ-Chairman aġġorna l-Kumitat għal nhar l-Erbgħa, 12 ta’ Frar 2020, fis-2:30 p.m. b’aġenda li kellha tiġi komunikata aktar tard.

